
Azərbaycan Respublikası  

Nazirlər Kabinetinin Qərarı

“Xüsusi karantin rejiminin müddətinin uzadılması və bəzi məhdudiyyətlərin aradan 
qaldırılması ilə bağlı tədbirlər barədə” Azərbaycan Respublikası Nazirlər Kabinetinin 
2021-ci il 26 may tarixli 151 nömrəli  Qərarında dəyişiklik edilməsi haqqında

“Sanitariya-epidemioloji salamatlıq haq-
qında” Azərbaycan Respublikası Qanununun 
25-ci maddəsinə və Azərbaycan Respubli-
kası Nazirlər Kabinetinin 2020-ci il 28 fevral 
tarixli 73-1 nömrəli Qərarı ilə təsdiq edilmiş 
“Yoluxucu, parazitar və kütləvi qeyri-yoluxucu 
xəstəliklərin əmələ gəlməsi, yaxud yayılması 
təhlükəsi yarandıqda karantin-təşkilat, pro-
filaktika və digər zəruri tədbirlərin görülməsi 
Qaydaları”na əsasən Azərbaycan Respubli-
kasının Nazirlər Kabineti qərara alır:

“Xüsusi karantin rejiminin müddətinin 
uzadılması və bəzi məhdudiyyətlərin ara-
dan qaldırılması ilə bağlı tədbirlər barədə” 
Azərbaycan Respublikası Nazirlər Kabine-
tinin 2021-ci il 26 may tarixli 151 nömrəli 
Qərarının (Azərbaycan Respublikasının 

 Qanunvericilik Toplusu, 2021, № 5, maddə 
530, № 6 (IV kitab), maddələr 668, 679, 
683, № 7, maddələr 872, 890, 891, № 8, 
maddələr 957, 971, № 9, maddələr 1051, 
1079, № 10, maddə 1182; Azərbaycan 
Respublikası Nazirlər Kabinetinin 2021-ci il 
11 dekabr tarixli 389 nömrəli, 23 dekabr tarixli 
409 nömrəli, 30 dekabr tarixli 419 nömrəli və 
2022-ci il 13 yanvar tarixli 9 nömrəli qərarları) 
2.5-10.3-cü yarımbəndinin sonunda nöqtə 
işarəsi nöqtəli vergül işarəsi ilə əvəz edilsin 
və aşağıdakı məzmunda 2.5-10.4-cü və 2.5-
10.5-ci yarımbəndlər əlavə edilsin:

“2.5-10.4. Belarus Respublikası;
 2.5-10.5. Rumıniya.”.

Əli ƏSƏDOV 
Azərbaycan Respublikasının Baş naziri

Azərbaycanın və Pakistanın xarici işlər 
nazirləri arasında telefon danışığı olub 

Yanvarın 26-da Azərbaycan Respublikasının xarici işlər naziri Ceyhun 
Bayramov ilə Pakistan İslam Respublikasının xarici işlər naziri Məhdum Şah 
Mahmud Qureşi arasında telefon danışığı olub.

Xarici İşlər Nazirliyinin Mətbuat xidməti 
idarəsindən AZƏRTAC-a bildiriblər ki, 
nazirlər iki ölkə arasında münasibətlərin 
müxtəlif sahələrdə yüksək səviyyədə in-
kişafını məmnunluqla qeyd ediblər. Həm 
ikitərəfli, həm də çoxtərəfli platformalarda 
əməkdaşlığın uğurla həyata keçirildiyi vurğu-
lanıb.

Nazirlər iki ölkə arasında ötən il ərzində 
həm Xarici İşlər nazirlikləri səviyyəsində, həm 
də digər qurumlar arasında həyata keçirilən 
təmasların intensivliyini məmnunluqla 
bildiriblər. Cari ildə iki qardaş ölkə arasında 
diplomatik əlaqələrin qurulmasının 30 illiyinin 
qeyd edilməsi ilə bağlı fikir mübadiləsi apa-
rılıb.

Tərəflər Azərbaycan-Pakistan 
Hökumətlərarası Birgə Əməkdaşlıq Komis-
siyasının ötən ilin dekabr ayında Bakıda 

keçirilən iclasına istinad edərək, əməkdaşlıq 
münasibətlərinin bütün sahələr üzrə 
genişləndirilməsinin əhəmiyyətini vurğulayıb-
lar.

Nazirlər, həmçinin ötən il dekabrın 19-
da İslam Əməkdaşlıq Təşkilatı Xarici İşlər 
Nazirləri Şurasının Əfqanıstandakı huma-
nitar vəziyyətlə bağlı İslamabadda keçirilən 
növbədənkənar iclasının nəticələri barədə 
fikir mübadiləsi aparıblar.

Telefon danışığı zamanı xarici işlər naziri 
Məhdum Şah Mahmud Qureşi azərbaycanlı 
həmkarını İslam Əməkdaşlıq Təşkilatı 
Xarici İşlər Nazirləri Şurasının İslamabadda 
keçiriləcək növbəti, 48-ci iclasına dəvət edib.

Tərəflər, həmçinin qarşılıqlı maraq doğu-
ran digər regional və beynəlxalq məsələləri 
müzakirə ediblər.

AZƏRTAC

Azərbaycanlı deputat AŞPA  
alt-Komitəsinin sədr müavini seçilib

Avropa Şurası Parlament Assambleyasındakı (AŞPA) Azərbaycan 
nümayəndə heyətinin üzvü Kamal Cəfərov qurumun İnsan Hüquqları üzrə  
alt-Komitəsinin sədr müavini seçilib. 

AZƏRTAC xəbər verir ki, AŞPA qış 
sessiyası çərçivəsində qurumun komitə 
iclasları keçirilir. Bu gün İnsan Hüquqları 
üzrə alt-Komitənin hibrid formatda keçirilən 

iclasında Milli Məclisin deputatı, AŞPA-dakı 
nümayəndə heyətimizin üzvü Kamal Cəfərov 
həmin komitənin sədr müavini seçilib. 

Ombudsman ATƏT-in Təhlükəsizlik üzrə 
Əməkdaşlıq Forumunda çıxış edib
Ombudsman ATƏT-in Təhlükəsizlik üzrə Əməkdaşlıq Forumunda çıxış 

edib.

Ombudsman Aparatının mətbuat 
xidmətindən AZƏRTAC-a bildiriblər ki, 
Azərbaycan Respublikasının İnsan Hüquq-
ları üzrə Müvəkkili (Ombudsman) Səbinə 
Əliyeva videokonfrans vasitəsilə Azərbaycanın 
sədrliyi ilə keçirilən ATƏT-in Təhlükəsizlik 
üzrə Əməkdaşlıq Forumu çərçivəsində (TƏF) 
təşkil olunmuş “Beynəlxalq humanitar hüquqa 
əməl olunması və mülki şəxslərin müdafiəsi” 
mövzusunda Təhlükəsizlik Dialoqunda məruzə 
ilə çıxış edib.

S.Əliyeva beynəlxalq insan hüquqları hüqu-
qunun və beynəlxalq humanitar hüququn təməl 
prinsipləri, bu sahədə mövcud beynəlxalq 
sənədlərin icrasında dövlətlərin üzərinə düşən 
öhdəliklər, beynəlxalq humanitar hüquq nor-
malarının implementasiyası, bu normaların 
pozulması hallarının müstəqil araşdırılmasında 
milli insan hüquqları təsisatlarının rolu barədə 
danışıb.

Dünyada humanitar problemlərdən biri 
kimi diqqət mərkəzində olan məcburi köç-
kün probleminin 30 ilə yaxın müddət ərzində 
Azərbaycan üçün aktual problemlərdən biri 
olduğunu bildirən ombudsman çıxışında 
Ermənistanın işğalçılıq siyasəti nəticəsində 
məcburi köçkünə çevrilmiş bir milyonadək 
azərbaycanlının yaşamaq, işgəncəyə məruz 
qalmamaq, mülkiyyət, ədalətli məhkəmə araş-
dırması hüququ kimi bir çox fundamental hü-
quqlarının kobudcasına pozulduğunu bildirib.

İkinci Qarabağ müharibəsindən sonra 
Ermənistanın işğalından azad edilmiş ərazilərə 
məcburi köçkünlərin qayıdışı üçün dövlət 
tərəfindən kompleks tədbirlərin həyata keçiril-
diyi, “ağıllı kənd” və “ağıllı şəhər”lərin salınma-
sına başlandığı, Füzulidə beynəlxalq aeropor-
tun tikilib istifadəyə verildiyi, yol və nəqliyyat 
infrastrukturunun yenidən qurulduğu diqqətə 
çatdırılıb.

Bununla yanaşı, azad edilmiş ərazilərdə 
bütün yaşayış binalarının və digər sosial 
obyektlərin tamamilə dağıdılması, eləcə də 
minaların və digər partlayıcı qurğuların bas-
dırılması səbəbindən məcburi köçkünlərin öz 

doğma torpaqlarına qayıda bilmədiyi vurğu-
lanıb. Müharibədən sonra mina partlayışları 
nəticəsində həlak olan və yaralanan şəxslərlə 
bağlı statistikanı nəzərə çatdıran ombuds-
man Ermənistan tərəfinin tam və dəqiq mina 
xəritələrini təqdim etməməsi səbəbindən 
çoxsaylı mülki şəxslərin və hərbçilərin qurbana 
çevrildiyini bildirib.

Ombudsman tədbir iştirakçılarına 2020-ci 
il sentyabrın 27-dən başlayaraq Ermənistan 
tərəfindən törədilmiş beynəlxalq humanitar 
hüquq pozuntularının araşdırılması məqsədilə 
təsisat tərəfindən həyata keçirilən fəaliyyətlə 
bağlı məlumat verib. Fərq qoyulması prinsipinə 
zidd olaraq Ermənistanın Azərbaycanın döyüş 
bölgəsindən uzaqda yerləşən bölgələrə etdiyi 
hücumların mülki şəxslərin həlak olması və 
yaralanması ilə nəticələndiyini qeyd edən 
ombudsman beynəlxalq humanitar hüququn 
pozuntusu olan bu faktlarla bağlı hesabatların 
beynəlxalq təşkilatlara ünvanlandığını nəzərə 
çatdırıb.

Ombudsman, həmçinin Birinci Qarabağ 
müharibəsi dövründən itkin düşmüş hesab 
edilən şəxslər barədə iştirakçılara məlumat 
verib, itkin düşmüş 3890 azərbaycanlı barədə 
qarşı tərəfin bu günədək məlumat vermədiyini 
vurğulayıb.

Məruzənin yekununda Ombudsman 
beynəlxalq humanitar hüququn implementasi-
yası və təbliği sahəsində milli insan hüquqları 
institutlarının roluna diqqət çəkərək, bu sahədə 
əməkdaşlıq əlaqələrinin inkişaf etdirilməsinin 
insan hüquq pozuntularının qarşısının alınması 
baxımından əhəmiyyətli olduğunu qeyd edib.

Daha sonra iclasda digər məruzələr 
dinlənilib.

Qeyd edək ki, Azərbaycan ombuds-
manı iclasda Ermənistan nümayəndəsinin 
səsləndirdiyi əsassız iddialara tutarlı ca-
vab verərək, Ermənistanın törətmiş olduğu 
müharibə cinayətləri, çoxsaylı beynəlxalq 
humanitar və insan hüquqları pozuntuları 
faktlarını əsaslı dəlillərlə Forum iştirakçılarının 
diqqətinə çatdırıb.    

Sankt-Peterburqda Nizami Gəncəvinin 880 illik 
yubileyinə həsr olunmuş “Yeddi gözəl” sərgisi açılıb və 

Üzeyir Hacıbəylinin abidəsinin təməl daşı qoyulub

Yanvarın 26-da Sankt-Peterburqdakı Mərmər sarayda 
Azərbaycanın dahi şairi və mütəfəkkiri Nizami Gəncəvinin 
880 illik yubileyinə həsr olunmuş “Yeddi gözəl” sərgisi 
açılıb. 

AZƏRTAC xəbər verir ki, sərginin 
ekspozisiyası bir neçə tarixi dövrü 
birləşdirən xalça, zərgərlik, bədii 
metal, miniatür və teatr-dekorasiya 
sənətinin, həmçinin klassik musiqi 
və rəqsin, müasir incəsənətin və 
deklamasiya layihəsinin sintezindən 
ibarətdir. 

Azərbaycan Respublikası 
Prezidentinin köməkçisi Anar 
Ələkbərov sərginin açılışında çıxış 
edərək bildirib ki, mədəni əlaqələr 
xalqların yaxınlaşmasında ən qısa 
yoldur. “Bizim ölkələri çoxəsrlik 
dostluq, qardaşlıq, mehriban 
qonşuluq ənənələri birləşdirir. Biz 
bu qarşılıqlı münasibətləri ildən-
ilə möhkəmləndirməyə çalışırıq. 
Dövlətlərimizin başçıları nümunəvi 
qarşılıqlı münasibətləri ilə humanitar 
sahə də daxil olmaqla, bütün 
istiqamətlərdə əməkdaşlığın 
gücləndirilməsinə töhfə verirlər”, - 
deyə Anar Ələkbərov vurğulayıb. 

Prezidentin köməkçisi xatırladıb 
ki, Heydər Əliyev Fondunun ilk 
nümayəndəliklərindən biri məhz 
Rusiyada yaradılmışdı. “Fond təhsil, 
səhiyyə, ekologiya sahələri də daxil 
olmaqla bir çox layihələr həyata 
keçirib. Lakin bu layihələrin böyük 
hissəsini mədəniyyət sahəsindəki 
layihələr təşkil edir”, - deyə Anar 
Ələkbərov qeyd edib. 

Azərbaycanın Rusiyadakı səfiri 
Polad Bülbüloğlu çıxışında möhtəşəm 
sərginin təşkilinə görə Heydər Əliyev 
Fonduna, habelə Rus Muzeyinin və 
Azərbaycan Milli Xalça Muzeyinin 

rəhbərliyinə təşəkkürünü bildirib. 
Rus Muzeyinin baş direktorunun 

müavini vəzifəsini icra edən 
Qriqori Qoldovski deyib ki, 
sərgidə tətbiqi incəsənət əsərləri, 
videoinstallyasiyalar, nadir 
miniatürlər, toy bəzəkləri və başqa 
eksponatlar təqdim edilib. Bu sərgi 
Nizami Gəncəvi dövründən və onun 
yaradıcılığının xüsusiyyətlərindən 
xəbər verən şərq mədəniyyətinin 
orijinal rəngarəngliyini göstərir. 

Nizami poeziyası əsrlər boyu 
bir çox sənətkarların yaradıcılığına 
təsir edib. Klassik əsərə çevrilən 
diqqətəlayiq əsərlərdən biri də 
görkəmli Azərbaycan bəstəkarı 
Qara Qarayevin “Yeddi gözəl” 
baletidir. Balet məşhur “Xəmsə” 
poemalarından biri əsasında 
yazılıb. Bu əsər ilk dəfə 1956-cı 
ildə Azərbaycan Dövlət Opera və 
Balet Teatrının səhnəsində nümayiş 
etdirilib.

Bu iki - ədəbi və musiqi-
xoreoqrafiya mənbə əsasında 
sərginin ekspozisiyasında dekorativ-
tətbiqi incəsənətin qiymətli 
eksponatlarının nümayişi üçün 
xüsusi mühit yaradılıb. Azərbaycanlı 
məşhur konseptualist-rəssam Rəşad 
Ələkbərovun “kölgələrdən rəsmlər” 
metodu ilə XVI əsrə aid “Kitab oxuyan 
gənc” adlı Təbriz miniatürü əsasında 
yaratdığı “miniatür” installyasiyası bu 
mühitə giriş kimi xidmət edir.

Layihənin konsepsiyası vizual 
və səsli obrazların vahid qavrayışını 
nəzərdə tutur. Videoinstallyasiyalar 

sayəsində tamaşaçının gözləri 
qarşısında cərəyan edən hadisələrdə 
şəxsən iştirak etməsi effekti yaranır. 
Məsələn, qədim əlyazma kitabların 
təsvir edildiyi videoinstallyasiyalarında 
miniatürlərin personajları sanki 
canlanır, tamaşaçını öz sehrli 
dünyalarına dəvət edir. Tamaşaçı 
bu canlanmış orta əsr kitabını 
vərəqlədikcə, dəbdəbəli saray binaları 
arasında gəzişdikcə balet məkanına 
düşür: Kainatın ucsuz-bucaqsız 
məkanlarından peyda olan rəqqasə-
balerinalar onu əhatə edir.

Heydər Əliyev Fondu və İCOM-un 
Azərbaycan Milli Komitəsi tərəfindən 
təşkil edilmiş “Nizami: dildən-dilə” 
beynəlxalq onlayn-deklamasiya 
layihəsinin videoçarxı sərginin 
interaktiv davamıdır. Bu hissədə 
Azərbaycan, Rusiya, Özbəkistan, 
Qazaxıstan və Qırğızıstanı 
təmsil edən 150-dən çox məşhur 

incəsənət və mədəniyyət xadimi 
Nizami Gəncəvinin “Yeddi gözəl” 
poemasından fraqmentləri estafet 
prinsipi ilə deklamasiya edirlər.

Heydər Əliyev Fondunun, 
Azərbaycan Mədəniyyət Nazirliyinin, 
Azərbaycan Respublikasının Rusiya 
Federasiyasındakı səfirliyinin və 
Azərbaycan Milli Xalça Muzeyinin 
dəstəyi ilə təşkil edilmiş “Yeddi gözəl” 
sərgisinin ekspozisiyasına Heydər 
Əliyev Fondunun, Azərbaycan Milli 
Xalça Muzeyinin və Azərbaycan 
Musiqi Mədəniyyəti Dövlət Muzeyinin 
eksponatları daxildir. 

Sərgi mayın 9-na qədər davam 
edəcək.

Sankt-Peterburqda, həmçinin 
dahi Azərbaycan bəstəkarı Üzeyir 
Hacıbəylinin abidəsinin təməl daşının 
qoyulması mərasimi keçirilib. 

Abidə Bəstəkarlar küçəsində 

Üzeyir Hacıbəylinin adını daşıyan 
bağçada Heydər Əliyev Fondunun və 
Sankt-Peterburq hökumətinin dəstəyi 
ilə qoyulacaq.

Təntənəli mərasimdə Azərbaycan 
Prezidentinin köməkçisi Anar 
Ələkbərov, səfir Polad Bülbüloğlu, 
Sankt-Peterburqun vitse-qubernatoru 
Anatoli Poveliy, Qanunverici Məclisin 
sədrinin müavini Marina Şişkina, 
Vıborq rayonu administrasiyası 
başçısının müavini Arina Artyomova, 
Sankt-Peterburqdakı Azərbaycan 
diasporunun sədri Vaqif Məmişov və 
digər fəxri qonaqlar iştirak ediblər. 

Təbrik sözlərindən sonra təməl 
daşının rəsmi açılışı olub, mərasim 
iştirakçıları təməl daşının önünə tər 
çiçəklər qoyublar. 

Qeyd edək ki, abidənin müəllifi 
heykəltəraş, Rusiya Rəssamlar 
Akademiyasının akademiki Aydın 
Zeynalov olacaq. 

